
Pamja e përgjithshme e projektit  

Historiku
Kjo përmbledhje paraqet rezultatet kryesore dhe rekomandimet e projektit EFFECT të financuar nga Drejtoria e Përgjithshme e Punëve të Brendshme (ISEC) me qëllim që të:
· Vlerësohet natyra dhe përhapja e krimit të mundësuar nga armët e zjarrit në shtetet e përzgjedhura anëtare dhe kandidate të BE-së.
· Identifikohen sfidat për të parandaluar në mënyrë të efektshme krimin e mundësuar nga armët e zjarrit në të ardhmen nëpërmjet legjislacionit dhe policimit.
· Identifikohen nismat e suksesshme që reduktojnë krimin e mundësuar nga armët e zjarrit.
· Ekzaminohet roli i mundshëm i mbledhjes së informacionit balistik dhe ndarja e tij përtej kufijve për të parandaluar përdorimin e paligjshëm të armëve të zjarrit.
Gjetjet kryesore janë diskutuar dhe janë organizuar rreth pesë temave kryesore që dalin nga të dhënat:
· Natyra dhe përhapja e krimit të mundësuar nga armët e zjarrit
· Zhvillimi dhe zbatimi i legjislacionit
· Zbulimi dhe policimi i krimit të mundësuar nga armët e zjarrit
· Përdorimi i informacionit balistik
· Pikat Kryesore të Armëve të Zjarrit
Paketat e punës
Paketat e punës Një dhe Tre
Objektivat e këtyre dy paketave të punës ishin që të:
· Vlerësohej natyra dhe përhapja e krimit të mundësuar nga armët e zjarrit në shtetet e përzgjedhura anëtare dhe kandidate të BE-së duke përdorur hulumtimin nga tryeza e punës.
· Identifikoheshin sfidat për të parandaluar në mënyrë të efektshme krimin e mundësuar nga armët e zjarrit në të ardhmen nëpërmjet legjislacionit dhe policimit, duke intervistuar personelin kryesor që përfaqëson politikën, policimin, statistikat, analizat balistike dhe organizatat joqeveritare.
· Identifikoheshin nismat e suksesshme që reduktojnë krimin e mundësuar nga armët e zjarrit nëpërmjet hulumtimeve nga tryeza e punës dhe intervistave.
Paketa Një e punës përqendrohej në Evropën Jugore, përfshi shtetet e Ballkanit Perëndimor (Bullgari, Kroaci, Itali, Ish-Republika Jugosllave e Maqedonisë dhe Serbi), kurse paketa Tre e punës përqendrohej në Evropën Veriore (Belgjikë, Danimarkë, Francë, Gjermani, Holandë, Norvegji, Portugali, Spanjë, Suedi dhe
Mbretëri e Bashkuar).
Paketa Dy e punës
Kjo paketë pune përfshinte analizimin e ndikimit të ndarjes së informacionit balistik ndërmjet shteteve të Ballkanit Perëndimor dhe shteteve me të cilat kufizohen, për krimin e mundësuar nga armët e zjarrit në BE. Objektivat ishin:
· Të vlerësohet se si grumbullohet dhe ndahet informacioni balistik brenda dhe ndërmjet shteteve duke intervistuar teknikët e balistikës.
· Të vlerësohet natyra dhe vëllimi i përpunimit të informacionit balistik nëpërmjet grumbullimit të të dhënave sasiore.
· Të përdoret informacioni balistik i nxjerrë nga 1000 plumba dhe gëzhoja të gjetura në vendngjarjet e krimit në Serbi dhe të lidhen këto imazhe me ato që mbahen në bazën e të dhënave balistike të shteteve pjesëmarrëse (Danimarkë, Itali, Kosovë*, Maqedoni, Norvegji dhe Suedi) për të treguar se si armët e zjarrit të përdorura në krime lëvizen ndërmjet dhe përtej këtyre shteteve dhe për të ilustruar llojet e krimeve që po kryhen duke përdorur të njëjtën armë në disa shtete.
*Referencat që kanë lidhje me Kosovën duhet të kuptohen në kontekstin e Rezolutës së Këshillit të Sigurimit 1244 (1999).
GJETJET DHE REKOMANDIMET
Natyra dhe përhapja e krimit me armë zjarri
Pyetja: Cila është përhapja e krimit me armë zjarri nëpër Evropë?
Për momentin nuk është e mundur të përcaktohet shtrirja e vërtetë e krimit të mundësuar nga armët e zjarrit nëpër Evropë për shkak të faktit se "krimi i mundësuar nga armët e zjarrit" nuk është as një kategori e njoftueshme dhe e identifikuar shkeljeje dhe as nuk është përcaktuar në mënyrë konsistente në legjislacion. Shtetet nuk e regjistrojnë në mënyrë konsistente praninë e një arme zjarri kur është kryer/regjistruar një krim. Të dhënat statistikore të marra nga secili shtet në lidhje me sasinë e krimit të kryer me një armë zjarri kanë nxjerrë në pah më shumë se 20 kategori të ndryshme shkeljesh. Vrasjet dhe vjedhjet ishin dy kategoritë në të cilat prania e një arme zjarri identifikohej më së shumti. Megjithatë, tre (nga 13) shtete nuk raportuan vrasje me armë zjarri dhe shtatë (nga 13) shtete nuk raportuan vjedhje me armë zjarri kur iu kërkuan të dhënat në lidhje me "përdorimin e armëve të zjarrit në krim". Disa shtete dërguan të dhëna që thjesht identifikonin numrin e krimeve kundrejt "Ligjit për armët e zjarrit" ose të barasvlershëm me të dhe nuk specifikuan nëse ishin krime dhune ose krime që kishin lidhje me licencimin apo mbajtjen e armëve.
Pjesëmarrësit që u intervistuan shprehën një numër mendimesh se çfarë përbënte krim me armë zjarri në shtetin e tyre. Shumë prej tyre iu referuan legjislacionit vendor dhe kodeve penale, kurse disa të tjerë sugjeruan se krimi "i vërtetë" me armë zjarri është "një krim i dhunshëm në të cilin përdoret një armë zjarri", që varion nga vjedhjet, sulmet e vrasjet, duke përfshirë incidentet terroriste. Të intervistuarit u shprehën qartë se duhen marrë "të dhëna më të mira" mbi përdorimin e armëve të zjarrit në krim në mënyrë që të mund të zhvillohet një reagim i përshtatshëm ndaj asaj që në përgjithësi perceptohet si një çështje me rëndësi gjithnjë e më të madhe. Për më tepër, disponueshmëria e të dhënave të besueshme dhe të vlefshme që përmbledhin gjithë gamën e krimeve ku janë përdorur armë zjarri do të mundësojë vlerësimin e ndikimit të reagimeve në shkallë vendore dhe kombëtare ndaj krimit me armë zjarri, të cilat mungojnë në përgjithësi.
Rekomandimi 1:
•  
Shtetet duhet të zhvillojnë procedurat e tyre të regjistrimit të krimeve për të treguar kur është përdorur një armë zjarri brenda një shkeljeje të njoftueshme ekzistuese.
Rekomandimi 2:
•  
Duhet të miratohet një përkufizim në të gjithë BE-në për "krimin me armë zjarri" brenda legjislacionit të secilit shtet anëtar. Krimi me armë zjarri duhet të përkufizohet si "çdo akt i dhunshëm ose terrorizmi, i kryer, në tentativë ose çdo kërcënim për një akt të tillë, në të cilin është përfshirë një armë zjarri ose një send i cili perceptohet si një armë zjarri (e përdorur ose sekuestruar), dhe/ose posedimi i një arme të ndaluar"
•  
Duhet të përpilohen statistika çdo vit dhe statistikat mbi "krimin me armë zjarri" duhet të raportohen sipas kategorive të mëposhtme:
•  Krime në të cilat është përdorur armë zjarri dhe që kanë çuar në vdekje
•  Krime në të cilat është përdorur armë zjarri dhe që kanë çuar në plagosje jovdekjeprurëse
•  Krime në të cilat është përdorur armë zjarri për të kërcënuar ose detyruar një viktimë
•  Incidentet e terrorizmit ku është përfshirë një armë zjarri (e sekuestruar ose e përdorur)
•  Zotërimi i një arme zjarri bazuar në Shtojcën I të klasifikimeve të Direktivës 91/477/KEE.
Rekomandimi 3:
•   
Statistikat mbi krimin me armë zjarri duhet të raportohen si shpeshtësi, një përqindje e krimit të raportuar dhe në lidhje me numrin e shkeljeve për 100 000 banorë të popullsisë.
Është sugjeruar që të dhënat mbi vdekshmërinë mund të ofrojnë një matje të përafërt mbi përhapjen e krimit me armë zjarri, megjithatë, kjo vlen vetëm për rastet e rënda që kanë çuar në vdekje. Anketimet me viktimat e krimit po ashtu janë të vështira që të zbatohen për shkak se janë të kushtueshme dhe nuk janë konsistente në përkufizimin e tyre të krimeve, duke i bërë kështu të vështira krahasimet ndërkombëtare. Si pasojë, nevojiten një numër aktivitetesh për grumbullimin e të dhënave në secilin shtet, duke përdorur qasje që janë sa më të standardizuara që të jetë e mundur duke pasur parasysh kontekstin vendor, për të grumbulluar të dhënat që mund të trekëndëzohen për të ofruar një panoramë të vërtetë të krimit me armë zjarri.
Rekomandimi 4:
•  
Duhen ballafaquar të dhënat rutinë nga pavijonet e urgjencave që identifikojnë numrin e njerëzve që shkojë në pavijonet e urgjencave të spitaleve vendore për shkak të lëndimeve me armë zjarri; këto të dhëna duhet të ballafaqohen dhe raportohen si përqindje e vizitave në pavijonet e urgjencës për trajtimin e plagosjeve me armë zjarri për 100 000 banorë të popullsisë.
Rekomandimi 5:
•  
Duhen bërë rregullisht anketime të popullsisë për të dhënë një përllogaritje retrospektive të krimit me armë zjarri që ndodh për të plotësuar të dhënat e mbikëqyrjes së shëndetit dhe drejtësisë penale dhe këto të dhëna duhen raportuar si përqindje e viktimizimit të shkaktuar nga krimi me armë zjarri për 100 000 banorë të popullsisë.
Zhvillimi dhe zbatimi i legjislacionit:
Pyetja: Çfarë e ndihmon dhe pengon zhvillimin dhe zbatimin e legjislacionit për krimin me armë zjarri?
Përgjigja: Pjesëmarrësit e pranuan se legjislacioni për armët e zjarrit përqendrohet kryesisht te kontrolli i armëmbajtjes me leje dhe ai shpeshherë ndryshohet në përgjigje të krimit të mundësuar nga armët e zjarrit. Përveç kësaj, rregullat e dënimeve janë modifikuar në disa shtete për të rritur ashpërsinë e dënimit për krimet e kryera me armë zjarri. Është identifikuar se armët e zjarrit që përdoren në krime janë më shpesh të paligjshme dhe nuk janë armë zjarri që mbahen me leje. Ekzistonin pikëpamje të kundërta mbi faktin nëse legjislacioni kombëtar ekzistues për armët e zjarrit ka qenë i përshtatshëm dhe nëse nevojitet legjislacion shtesë i brendshëm dhe/ose në gjithë BE-në. Disa pjesëmarrës mendonin se legjislacioni aktual për armët e zjarrit është krejtësisht i përshtatshëm, ndërsa të tjerë ishin të shqetësuar se është i vjetruar. Pjesëmarrësit raportuan se procesi i zhvillimit dhe zbatimit të legjislacionit për armët e zjarrit në përgjigje të krimit të mundësuar nga armët e zjarrit ishte shumë sfidues dhe se tendenca për të bërë ndryshime të vogla çon në një situatë ku legjislacioni është i paqartë dhe jokonsistent dhe duhet të rihartohet krejtësisht.
Rekomandimi 6:
• 
Duhet hartuar një Direktivë e BE-së që përqendrohet në identifikimin dhe monitorimin e armëve të paligjshme të zjarrit.
Pjesëmarrësit identifikuan se edhe kur legjislacioni për armët e zjarrit ishte i mirë, ai nuk kuptohej gjithnjë ose nuk zbatohej siç duhet nga gjykatat, prokurorët dhe policia. Procesi i ndryshimit të legjislacionit udhëhiqet kryesisht nga ngjarje të mëdha (p.sh. sulmet në Paris) sepse këto ngjarje shërbejnë për të zbutuar opinionin e publikut, duke rritur gjasat që ndryshimet të mos sfidohen. Fakti se krimi me armë zjarri është një çështje politike u konsiderua si problematik, sepse politikanët mund të ngrenë çështjet e krimit me armë zjarri në programet e tyre të zgjedhjeve, por më pas nuk i përmbushin premtimet pasi janë zgjedhur. Grupet e lobimit konsultohen gjerësisht për ndryshimet legjislative, por kjo gjë nuk perceptohet gjithnjë si e dobishme, e disa njerëz thanë se kjo e ngadalësonte procesin. Në të vërtetë opinioni publik konsiderohet të jetë një faktor tejet influencues në lidhje me zhvillimin dhe zbatimin e legjislacionit. Në shtetet që konsideroheshin se kanë një nivel të lartë armëmbajtjeje, ku mendimet e shoqërisë ishin pozitive ndaj armëmbajtjes, klubeve të fuqishme të qitjes e grupeve të lobimit, ndryshimet legjislative sfidoheshin më gjerësisht për shkak se detyra e legjislacionit ishte rregullimi i armëmbajtjes me leje. Faktorë shtesë që e bëjnë procesin e zbatimit të legjislacionit më të vështirë përfshijnë: konfliktet kombëtare të kohëve të fundit, përparësi të tjera ekzistuese (p.sh. presionet ekonomike), ndikimi i krizës ekonomike mbi burimet dhe fakti se "krimi me armë zjarri" nuk është pranuar zyrtarisht si një çështje që kërkon një përgjigje legjislative.
Pavarësisht përkufizimit të Protokollit të Kombeve të Bashkuara për Armët e Zjarrit se çfarë përbën një armë zjarri, ka ende ndryshime nëpër BE në përkufizimin e armëve të zjarrit brenda legjislacionit. Ishte e qartë se legjislacioni për armët e zjarrit ndryshonte në mënyrë të konsiderueshme edhe kur shtetet miratonin politika që ndjekin Direktivën e BE-së për armët e zjarrit dhe se këto mospërputhje çonin në boshllëqe që mund të shfrytëzoheshin nga kriminelët. Një shqetësim i veçantë ishin përkufizimet divergjente dhe kontrolli i armëve antike; mospërputhjet në standardet e çaktivizimit të armëve ndërmjet shteteve dhe mungesa e konsensusit në lidhje me përkufizimin dhe kontrollin e armëve të zjarrit të çaktivizuara pjesërish ose plotësisht.
Rekomandimi 7:
•  
Duhet rishikuar statusi i armëve antike të zjarrit për të ruajtur sendet historike në mënyrën më të respektueshme, ndërkohë që sigurohet që kriminelët të mos kenë akses tek armët funksionale të zjarrit.
Rekomandimi 8:
•  
Duhet harmonizuar përkufizimi i "armëve të zjarrit të çaktivizuara pjesërisht ose plotësisht" dhe duhet zbatuar një proces i miratimit të llojit për armët e zjarrit manovër/për sinjalizim akustik në të gjitha shtetet anëtare ku projektimet e armëve të zjarrit vlerësohen si përpara shitjes dhe vazhdimisht pas saj për të siguruar mosaktivizimin. Ky proces mund të përfshihet në ndryshimet e Direktivës së BE-së për armët e zjarrit 91/477/KEE dhe duhet të lidhet me rregulloret e importimit të BE-së.
Rekomandimi 9:
•  
Duhet të harmonizohen standardet e çaktivizimit dhe të zbatohen në të gjitha shtetet anëtare, e kur standardet e çaktivizimit të ndryshohen, ato duhet të zbatohen me prapaveprim për të gjitha armët e zjarrit që janë çaktivizuar bazuar në standardet historike. Nëse kjo nuk është e mundur, atëherë rekomandohet që këto armë t’i nënshtrohen ligjit të përgjithshëm për armët.
Rekomandimi 10:
•  
BE-ja duhet të inspektojë standardet ndërkombëtare të çaktivizimit për të informuar vendimet e marra për të zhvilluar standardet e harmonizuara të çaktivizimit në gjithë BE-në.

5
Mospërputhjet në kushtet bazë të licencimit për armët e zjarrit ndërmjet shteteve dolën në pah si një mekanizëm nëpërmjet të cilit armët e zjarrit që blihen ligjërisht në një shtet mund të transportohen në shtete kur pronësia e tyre është e paligjshme, duke e bërë kështu të vështirë monitorimin dhe identifikimin e armëve të zjarrit të ligjshme dhe paligjshme.
Rekomandimi 11:
•  
Duhen zhvilluar udhëzime të qarta për të sqaruar se cilat të dhëna për krimin me armë zjarri dhe parandalimin e tij mund të ndahen ndërmjet shteteve anëtare dhe proceset për ndarjen e këtyre të dhënave duhen të sqarohen.
Rekomandimi 12:
•  
Duhet trajnuar personeli në të gjitha nivelet në lidhje me legjislacionin më të fundit për armët e zjarrit për secilin shtet.
Zbulimi dhe policimi i krimit me armë zjarri
Pyetja: Cilat janë sfidat ndaj policimit efikas të krimit me armë zjarri në Evropë?
Përgjigja: Shumica e pjesëmarrësve të intervistuar identifikuan se armët e zjarrit kanë rëndësi dytësore në zbulimin dhe policimin e krimit ku përfshihet një armë zjarri. Në vend që të përqendrohen tek arma e zjarrit, hetimet janë reaguese dhe përqendrohen tek identifikimi dhe ndalimi i autorit të krimit. Burimet e policisë i caktohen hetimit të këtyre krimeve, si të konsiderohet e përshtatshme. Megjithatë, shumë pjesëmarrës mendonin se hetimit proaktiv të burimit dhe furnizimit të një arme dhe historikut të lëvizjes së saj në qarqet kriminale i vihet një theks shumë më i vogël. Në praktikë, bëhen shumë më pak përpjekje dhe caktohen shumë më pak burime në këtë policim proaktiv. Nevojitet një qasje më e koordinuar për të identifikuar armët e zjarrit, rrjet e furnizimit dhe kërcënimet e reja me rrezikshmëri të lartë.
Furnizimi i armëve të zjarrit është gjithashtu gjithnjë e më i vështirë për t’u kontrolluar nga policia për shkak të krijimit të internetit "të errët" si një burim i armëve të zjarrit.
Rekomandimi 13:
•   Prioritizimi në lidhje me hetimin e GEX duhet të vazhdojë gjatë të gjithë kohës dhe me burime të specializuara të identifikuara dhe shpërndara siç duhet. Kjo gjë do të ndihmojë në ndryshimin e qëndrimit hetues të oficerëve të zbatimit të ligjit, duke mundësuar një reagim policor tërësor, proaktiv dhe që përfshin hetimin e burimit/furnizimit të armës si një përparësi dhe jo si një çështje me rëndësi dytësore.
Ka pasur disa prova nga pjesëmarrësit se mënyra më e efektshme e ndërhyrjes për të reduktuar nivelet e krimit me armë zjarri është miratimi i qasjes së shumë agjencive me theksin kryesor në përfshirjen e komunitetit. Shembuj të ndryshëm të ndërhyrjeve u dhanë kur policia punonte në partneritet me këshillin vendor, organizatat joqeveritare (OJQ-të) dhe grupet vullnetare. Duke u përqendruar në krimin me armë zjarri si një çështje specifike dhe duke adoptuar një qasje gjithëpërfshirëse me nivele të përshtatshme të burimeve, mund të arrihen ulje të konsiderueshme në nivelet e krimit me armë zjarri, gjë e cila siguri për komunitetin.
Mendohej se ky aktivitet partneriteti nuk mund të shihet si një masë afatshkurtër, por duhet ruajtur për një periudhë afatgjatë për të vazhduar atë që është arritur dhe për të ofruar ndryshim përfitues që zgjat. U identifikuan disa faktorë që kanë ndikuar në vendimet për të ndërprerë nismat e hartuara për të reduktuar krimin me armë zjarri, përfshi reagimin ndaj presioneve ekonomike dhe masave të rrepta, si dhe prioritizimin më të lartë të çështjeve të tjera, përfshi drogat dhe krizën e refugjatëve. Disa pjesëmarrës thanë se këto vendime ishin marrë në përgjigje të një reduktimi të identifikuar të niveleve të krimit me armë zjarri.
Rekomandimi 14:
•  Si praktikë e mirë për të vazhduar qasjen e ndjekur nga nismat ekzistuese të suksesshme duhet të adoptohet një qasje me shumë agjenci për të luftuar krimin me armë zjarri. Përfshirja e komunitetit ka një rëndësi të jashtëzakonshme. Një qasje e tillë gjithëpërfshirëse duhet të pranojë kontekstin social-ekonomik në të cilin gjenden shkaqet.
Rekomandimi 15:
•  Duhet ndërmarrë një qasje afatgjatë për krijimin e nismave për të luftuar krimin me armë zjarri dhe burimet nuk duhen hequr në përgjigje të rënies afatshkurtër të niveleve të krimeve të regjistruara.
Përdorimi i informacionit balistik
Pyetja: Si mund të përdoret informacioni balistik për të luftuar krimin me armë zjarri?
Përgjigja: Të dhënat ilustrojnë se sistemi aktual i korrelacioneve përtej kufijve normalisht rezervohet për çështjet e jashtëzakonshme ose kur ka zbulime apo informacion specifik për të mbështetur një korrelacion/krahasim nëpërmjet transferimit të materialit fizik/dublikatave, ose nëpërmjet përdorimit të rrjetit IBIN. U identifikuan një numër kufizimesh brenda këtij sistemi aktual të punës, konkretisht natyra e tij “reaguese” dhe kufizimet e mundshme në lidhje me shkëmbimin ndërkombëtar të të dhënave të balistikës.
Pjesëmarrësit ishin gjerësisht në favor të ndarjes së informacionit balistik përtej kufijve. Një sistem i përmirësuar ndërevropian mund të mundësojë ndarjen më të madhe të të dhënave balistike që shpesh “ruhen” sipas shteteve; kjo ishte më e dukshme në shtetet ku pjesëmarrësi nuk ishte anëtar i IBIN-it.
Pjesëmarrësit shprehën mendime të ndryshme në lidhje me realizueshmërinë teknike dhe të burimeve të një sistemi balistik të përbashkët ndërkombëtar. Pengesat specifike për të adoptuar një sistem të tillë përfshinin sfidat e perceptuara në lidhje me mundësinë për një “zhurmë” më të madhe për të dhënat dhe uljen, si pasojë, të mundësive për të identifikuar "rezultatet" balistike me shpejtësi, nëse të dhënat e Dosjes Evropiane së Çështjeve të Pazgjidhura (OCF) do të krahasoheshin rregullisht.
Ka pasur gjithashtu shqetësime rreth ndërlikimeve në lidhje me koston dhe burimet në kryerjen e një numri më të lartë të rishikimeve lidhëse.
Pjesëmarrësit u shprehën se ndarja e përmirësuar e informacionit balistik përtej kufijve mund të arrihet nëpërmjet përdorimit inteligjent të një sistemi ndërkombëtar. Për shembull, nga ana gjeografike
informacioni demografik për armët e zjarrit, informacioni për rrezikun dhe kërcënimin si dhe të dhënat e inteligjencës mund të përdoren të gjitha për të përcaktuar aktivitetin balistik të lidhur për të arritur përdorimin më efikas dhe më të vlefshëm të një sistemi të tillë. Arkitektura aktuale e sistemit IBIS të Skandinavisë demonstron praktikën e mirë në këtë fushë.
Rekomandimi 16:
•  
Duhet konsideruar zbatimi i një Rrjeti Informacioni Balistik në mbarë BE-në. Rrjeti duhet të lehtësojë lidhjen proaktive të materialit balistik evropian bazuar në një protokoll ndërevropian të rënë dakord. Një rrjet i tillë duhet të përfshijë një grup të përbashkët procesesh dhe produktesh në pajtim me ato të Pikave Kryesore të Armëve të Zjarrit.
•  
Për të informuar një zhvillim të tillë, duhet bërë një studim fizibiliteti për të përcaktuar realizueshmërinë e një rrjeti në mbarë BE-në. Një studim i tillë duhet të vlerësojë aftësitë teknike dhe të procesit, të kërkuara për të zbatuar një zgjidhje të tillë. Studimi duhet të kërkojë në mënyrë specifike të adresojë shqetësimet e pjesëmarrësve në lidhje me zhurmën e të dhënave, ndërkohë që ofrohet një kuptim i detajuar i kufizimeve dhe përfitimeve të mundshme të një sistemi të tillë.
Gjatë kohës së kryerjes së aktiviteteve të Paketës Dy të Punës, u hasën disa çështje dhe sfida në lidhje me ndarjen e të dhënave balistike për qëllimet e krahasimit balistik. Disa përfitues vunë në dukje se ndarja e të dhënave balistike mund të konsiderohet në kundërshtim me Ligjin Evropian për Mbrojtjen e të Dhënave, pasi mund të zbulojë, ose mund të lidhet me, informacion personal.
Në kryerjen e aktivitetit ndërkombëtar të lidhjes balistike, u vu re se shumica e të dhënave që ndodheshin në Sistemin e Identifikimit Balistik (BIS) lidhen drejtpërdrejt me informacionin demografik që ka lidhje me armët e zjarrit ose materialin balistik. Një përfitues shprehu mendimin se mund të përdoret një Numër i Dosjes së Çështjes për të lidhur informacionin që ndodhet në BIS me informacionin që ndodhet në Sistemin e Menaxhimit të Çështjes së pjesëmarrësit dhe kjo mund të përbëjë një shkelje të ligjit. Për të adresuar këtë shqetësim, u bë verifikimi se kjo gjë mund të ndodhë vetëm nëse përdoruesi ka akses në të dyja sistemet, pasi nuk ka lidhje ndërmjet BIS-së dhe sistemit të menaxhimit të çështjes së hetimit.
Ç’ka më sipër ofroi një shembull përfaqësues të një shqetësimi që është shprehur nga disa pjesëmarrës në lidhje me mbrojtjen e të dhënave dhe ndarjen e të dhënave balistike. Kjo është një çështje e rëndësishme pasi një nga përfitimet kyçe të ndarjes së informacionit balistik është anonimizimi i të dhënave dhe fakti se nuk shkëmbehet asnjë informacion personal.
Rekomandimi 17:
•   Duhet bërë e qartë një deklaratë përfundimtare mbi pozicionin e të dhënave balistike në lidhje me rregulloret evropiane për mbrojtjen e të dhënave për të lehtësuar ndarjen e vazhdueshme të informacionit në bazë ndërevropiane për të mbështetur një sistem ndërkombëtar informacioni balistik dhe aktivitetet e tij përkatëse.
Aktiviteti krahasues balistik i bërë si pjesë e programit të aktivitetit nuk ka gjeneruar vetëm një numër të konsiderueshëm “rezultatesh” balistike, por ka nxjerrë në pah edhe tendencat e rëndësishme në shpërndarjen e llojeve të armëve të zjarrit nëpër shtetet pjesëmarrëse. Këto janë vënë re
në karakteristikat e klasës dhe nënklasës së të dhënave të përpunuara. Është e qartë se këto të dhëna, së bashku me informacionin balistik ndërevropian lidhës mund të ofrojnë një burim tepër të vlefshëm për zbulimin dhe, si përfundim, aftësitë hetuese brenda BE-së. Megjithatë, për momentin, nuk ka një vend qendror për grumbullimin, integrimin, vlerësimin, analizimin dhe shpërndarjen e të dhënave balistike dhe zbulimeve/informacionit korrespondues.
Rekomandimi 18:
•  
Duhet krijuar një Qendër Evropiane Fuzioni për Armët e Zjarrit brenda Europol-it për të grumbulluar, integruar, vlerësuar, analizuar dhe shpërndarë të dhënat balistike dhe informacionin e raportimit nga Pikat Kryesore Evropiane të Armëve të Zjarrit në Evropën Juglindore, si dhe nga të dhënat që ndodhen në Rrjetin e propozuar të Informacionit Balistik të BE-së dhe Evropës Juglindore.
•  
Qendra Evropiane e Fuzionit të Armëve të Zjarrit duhet të veprojë si përçues për lehtësimin e hetimeve dhe çështjeve të zbulimit ndërevropiane pas një rezultati balistik ndërkufitar të ndihmuar nga serveri i korrelacionit balistik.
Rekomandimi 19:
•   
Duhet konsideruar krijimi i Rrjetit të Informacionit Balistik të Evropës Juglindore. Një rrjet i tillë duhet të krijohet për të funksionuar në përputhje me Rrjetin e propozuar të Informacionit Balistik në mbarë BE-në për të lehtësuar ndarjen e informacionit balistik si brenda rajonit ashtu dhe me BE-në.
Rekomandimi 20:
•   
Të gjithë përfituesve në rajonin e Evropës Juglindore duhet t'u ofrohet mbështetja e nevojshme për të marrë dhe përdorur në mënyrë të efektshme teknologjinë e duhur për të zhvilluar informacionin balistik nga zbulimi. Kjo duhet të përfshijë mbështetjen në proceset e zbatimit dhe zhvillimin e një infrastrukture që i mundëson ata të reduktojnë më tej disponueshmërinë dhe përdorimin e armëve të paligjshme të zjarrit.
Ndërlikimet e kostove për rekrutimin dhe punësimin e personelit për ekzaminimin dhe analizimin e materialit balistik për territoret që hasen me nivele relativisht të ulëta krimi me armë zjarri mund të nënkuptojnë që investimi në teknologjinë, infrastrukturën dhe personelin balistik është i vështirë për t’u justifikuar kur krahasohet me përparësi të tjera konkurruese. Përveç kësaj, pjesëmarrësit shprehën mendime kontradiktore në lidhje me pikat e forta dhe të dobëta të sistemeve krahasuese balistike të disponueshme dhe këto perceptime influencoheshin nga faktorë të tillë si kostoja, sistemet e përdorura nga shtetet fqinje, kapaciteti i rrjetëzimit dhe aftësia për të ndërfaqësuar me IBIN.
Interpol-i ofron mbështetje për anëtarët e tij nëpërmjet ofrimit të Rrjetit global të Informacionit Balistik të Interpol-it, që iu jep pjesëmarrësve aftësinë për të kontrolluar kundrejt bazave të të dhënave të shteteve të tjera pjesëmarrëse secilën çështje në veçanti, edhe pse të dhënat sugjerojnë se ky kapacitet nuk përdoret rregullisht. Përveç kufizimeve të rrjetit IBIN të theksuara më sipër, vlen të përmendet se jo të gjitha territoret brenda rajonit janë anëtare të Interpol-it. Për më tepër, u vu re edhe se disa shtete brenda BE-së nuk janë anëtare të rrjetit IBIN, kjo përfshin disa shtete që përdorin teknologji të përdorur brenda arkitekturës së sistemit IBIN, të quajtur IBIS.
Këta faktorë të kombinuar me faktin se ka më shumë se një BIS në përdorim në Evropë dhe se sisteme të ndryshme nuk janë të pajtueshëm me njëri-tjetrin, çon në një qasje jokonsistente ndaj shkëmbimit të informacionit balistik mbi bazë ndërevropiane. Nevoja për një sistem konsistent të ndarjes së informacionit është e qartë.
Rekomandimi 21:
•  
Interpol-i dhe Europol-i duhet të punojnë ngushtë për të ofruar mbështetje, udhëzime të praktikës së mirë dhe aftësi teknike për të gjitha shtetet e BE-së dhe shtetet fqinje në lidhje me informacionin balistik dhe ndarjen e materialit balistik. Kjo duhet bërë në linjë me zhvillimin e Qendrës Evropiane të Fuzionit të Armëve të Zjarrit dhe krijimin e një Rrjeti të Informacionit Balistik në mbarë BE-në. Kjo punë duhet të sigurojë zhvillimin e një panorame informacioni të plotë dhe të qëndrueshme ndërevropiane në lidhje me përdorimin kriminal të armëve të zjarrit.
Ndryshimet e konsiderueshme në kohën e nevojitur për të përpunuar materialin balistik në laborator ndikuan drejtpërdrejt mbi efektshmërinë e ndarjes së të dhënave balistike. U vu re se çështjet e vrasjeve/terrorizmit prioritizoheshin në mënyrë të vazhdueshme dhe veprimet kryheshin brenda pesë ditësh, kurse testimi për krime të tjera mund të zgjaste deri në 60 ditë. Vetëm dy nga tetë pjesëmarrësit raportuan se kishin materiale të prapambetura për të përpunuar në kohën e intervistimit, megjithatë, u tha nga disa pjesëmarrësish se vlerësimi balistik ishte dytësor ndaj Rikuperimit të Provave të Gjurmuara (TER). Këto procese të TER-it shpesh shkaktonin vonesa të konsiderueshme në analizimin e materialit balistik.
Rekomandimi 22:
•   
Duket konsideruar një pritshmëri e afatit kohor standard, të praktikës më të mirë për blerjen, lidhjen dhe raportimin e zërave që kanë lidhje me krimin balistik për të rritur inteligjencën dhe vlerën hetuese të materialit balistik. Kjo duhet të bazohet në llojin e krimit dhe ndikimin publik dhe duhet të sigurojë integrimin e TER-it dhe proceseve evidenciale.
Një sfidë e veçantë procedurale e theksuar brenda hulumtimit është metoda e përcaktimit dhe numërimit të “rezultateve”. Pjesëmarrësit dhanë këndvështrime të ndryshme se çfarë përbën dhe nuk përbën një rezultat dhe se si rezultatet numërohen dhe regjistrohen.
Rekomandimi 23:
•  
Udhëzimi për praktikën më të mirë duhet të publikohet në linjë me krijimin e një Rrjeti të Informacionit Balistik në mbarë BE-në, duke përcaktuar protokollet e regjistrimit të gjetjeve balistike.
Në pajtim me rekomandimet dhe historikun rreth harmonizimit të të dhënave të krimit, është e qartë se kjo mospërputhje mund të bëjë që të dhënat të keqlexohen dhe keqraportohen. Gjatë gjithë hulumtimit u vu re se me përjashtim të Mbretërisë së Bashkuar dhe Shërbimit të saj Kombëtar të dedikuar të Inteligjencës Balistike (NABIS), shumica e pjesëmarrësve i kishin të ndara kapacitetet e tyre të ekspertizës balistike dhe informacionit për armët e zjarrit. Ky duket se është një model shumë standard i funksionimit bazuar në kërkesën e laboratorëve për të mbuluar nevojën për produkte evidenciale. Ky model ofron “ruajtjen” e konsiderueshme të të dhënave dhe njohurive brenda fushave të biznesit të ekspertizës, informacionit dhe hetimit. Shembulli i NABIS nuk duket se demonstron se integrimi i këtyre fushave dhe zhvillmi i proceseve të integruara mund të rezultojë në një reduktim të konsiderueshëm në krimin e mundësuar nga armët e zjarrit.
Intervistat sugjeruan se kishte njohuri të kufizuara se si e bëjnë punën e tyre laboratorët balistikë, veçanërisht në lidhje me Dosjen e Çështjeve të Pazgjidhura (OCF) dhe vlerën e mundshme që ata mund të ofrojnë bazuar në modelin e llojit të inteligjencës balistike, siç demonstrohet në Mbretërinë e Bashkuar.
Rekomandimi 24:
•   Duhet të zhvillohet trajnimi i inteligjencës balistike dhe udhëzimi mbi praktikën më të mirë për
personelin përkatës në shtetet anëtare. Kjo duhet të përfshijë hetuesit, personelin e inteligjencës dhe prokurorët si dhe marrjen e njohurive dhe kuptimin në lidhje me vlerën e bërjes së kontrolleve kundrejt Dosjes së Çështjes së Hapur.
Gjatë gjithë hulumtimit, ekipi vuri re se në përgjithësi ka një numër të madh laboratorësh që janë akredituar sipas standardit ISO17025, megjithatë në disa raste kjo nuk ishte bërë për shkak të kostos, burimeve ose arsyeve të tjera. Kur konsiderohen sfidat dhe procesi i arritjes së akreditimit do të ishte me vend që, si pjesë e zhvillimit të Rrjetit të Informacionit Balistik në mbarë BE-në, të gjithë laboratorët në BE të synojnë të operojnë sipas këtij standardi.
Rekomandimi 25:
•   Për të siguruar praktikën më të mirë, të gjithë laboratorët në të gjithë BE-në duhet të arrijnë akreditimin sipas standardit ISO 17025.
Krijimi i rekomanduar i Rrjetit të Informacionit Balistik në Evropën Juglindore duhet të adoptojë të njëjtën qasje për të mbështetur ndarjen e vazhdueshme të informacionit me partnerët e BE-së.
Rekomandimi 26:
•   Të gjithë laboratorët në Rrjetin e propozuar të Informacionit Balistik në Evropën Juglindore duhet të arrijnë akreditimin sipas standardit ISO 17025 për të siguruar praktikën më të mirë.
Aktiviteti i dedikuar i hulumtimit në Universitetin e Kalabrisë theksoi një fushë tjetër për zhvillim brenda arenës së ekspertizës, pikërisht trajnimin, vlerësimin dhe certifikimin e ekspertëve balistikë në gjithë BE-në.
Edhe pse projekti nuk u përpoq të vlerësonte personelin ose trajnimin e tij, ishte e qartë se nuk ekziston një test i pranuar në gjithë BE-në për ekspertët e armëve të zjarrit. Në mungesë të një testi të tillë, trajnimi dhe certifikimi vendor është norma e pranuar, megjithatë, për shkak të ndryshimeve në standarde dhe teste, kjo qasje nuk ofron një model të qëndrueshëm për gjithë pjesëmarrësit.
U theksua se nuk kishte një regjistër të ekspertëve balistikë në Evropë. Kombinimi i këtyre dy faktorëve, në disa raste, ka bërë që ekspertë nga një fushë që nuk përfshin armët e zjarrit të përdoren në çështjet e armëve të zjarrit me rezultate të dëmshme.
Rekomandimi 27:
Duhet konsideruar zhvillimi i standardeve të akreditimit për ekspertët e armëve të zjarrit dhe krijimi i një regjistri të ekspertëve të armëve të zjarrit që punojnë brenda BE-së. Një regjistër i tillë mund të mbahet nga Rrjeti Evropian i Instituteve të Kriminalistikës (ENSFI).
Pikat Kryesore të Armëve të Zjarrit
Pyetja: Çfarë rolesh mund të luajë një Pikë Kryesore e Armëve të Zjarrit?
Përgjigja: Kjo nuk ishte diçka për të cilën pjesëmarrësit u pyetën direkt. Kjo gjë në të vërtetë doli si element gjatë procesit të rishikimit të gjetjeve tona dhe rekomandimeve më të gjera të projektit. Përveç kësaj, ekipi i projektit e pranon se gjatë periudhës së dorëzimit të projektit, incidentet e mëdha terroriste në Paris dhe Bruksel bënë që të theksohej në mënyrë të konsiderueshme ky subjekt.
Si pjesë e këtij fokusi, BE-ja njoftoi në COM (2015) 624 zhvillimin e Pikave Kryesore të Armëve të Zjarrit (PKA) për secilin shtet në BE. Ky propozim synon përmirësimin e panoramës së zbulimeve në lidhje me përdorimin e armëve të zjarrit që mbahen për arsye kriminale dhe aktiviteteve të paligjshme të trafikimit; ne mendojmë se ka ardhur koha të konsiderohet se si gjetjet tona mund të përshtatin rolin dhe funksionin e kësaj strukture.
Rekomandimi 28:
•   
Rekomandohet që në të gjitha shtetet anëtare të BE-së të krijohet një pikë qendrore kombëtare për të grumbulluar, analizuar dhe shpërndarë të dhënat dhe informacionin e inteligjencës në lidhje me krimin e mundësuar nga armët e zjarrit. Kjo do të sigurojë që njohuritë e sakta të udhëhequra nga informacioni i zbulimit rreth krimit me armë zjarri të ndahen në mënyrë të barabartë ndërmjet agjencive të zbatimit të ligjit, brenda dhe ndërmjet shteteve anëtare të BE-së, duke lejuar që faktorët rajonalë dhe ndërkombëtarë që kanë një ndikim mbi krimin e mundësuar nga armët e zjarrit të theksohen dhe ndaj tyre të reagohet me efektshmëri.
Rekomandimi 29:
•   
PKA-të individuale duhet, nëpërmjet një protokolli të rënë dakord dhe një Memorandumi Mirëkuptimi (MM), të japin informacion, zbulim dhe të dhëna në Qendrën Evropiane të Fuzionit për Armët e Zjarrit që ndodhet në Europol.
Rekomandimi 30:
•   
Duke pasur parasysh karakterin dinamik të krimit me armë zjarri, PKA-të duhet të trajnohen dhe të kenë burimet e duhura sipas nevojave për të siguruar që roli i PKA-së të jetë i përqendruar dhe ekskluziv. Praktika e mirë duhet të zhvillohet në mbështetje të këtij procesi nga shembujt e suksesshëm, si për shembull ata të parë në MB me Agjencinë Kombëtare të Luftës kundër Krimit (NCA) dhe NABIS.
Ekzaminimi i Armëve të Zjarrit dhe Kriminalistika në Evropë dhe Përtej Territoreve

